
Blwyddyn Newydd, Ysgol Newydd! 

 

Yn y Flwyddyn Newydd gwelwyd lansio pennod newydd yn addysg yn Johnston, gydag agor ysgol 

gynradd £6.4 miliwn yn y pentref.  

Agorodd Ysgol Gynradd Johnston newydd yn Langford Road ei drysau i ddisgyblion ddydd Iau (5ed 

Ionawr), gan ddisodli hen adeilad yr ysgol yn Cranham Park.  

Bydd yn darparu ar gyfer 210 o ddisgyblion llawn-amser yn ogystal â darparu cyfleusterau meithrin a 

Chanolfan Adnoddau Dysgu (CAD) fydd yn darparu ar gyfer hyd at 20 o blant gydag anghenion cymhleth 

neu ychwanegol.  

Dywedodd Mr Gareth Thomas, y Pennaeth, fod yr ysgol newydd yn anrheg Nadolig hwyr i'r disgyblion - a 

rhywbeth y mae'r plant a'r gymuned yn ei llawn haeddu.  

"Cerddodd y plant i gyd i mewn yn hollol syn gyda'r cyfleusterau newydd ac eto, o fewn dim ond diwrnod 

neu ddau, maent wedi ymgartrefu'n wirioneddol dda ac mae'n teimlo fel pe baem wedi bod yma erioed!" 

meddai.  

"Mae'r adeilad yn cael effaith gadarnhaol ar eu dysgu a'u hymddygiad, ac mae'r cyfleusterau newydd yn 

cyfoethogi eu profiad drwy gydol y dydd. Mae gennym le i anadlu a lle i dyfu."  

Ychwanegodd bod rhieni disgyblion newydd sy'n mynychu'r CAD wrth eu boddau gyda'r cyfleusterau a'r 

croeso a gawsant gan y staff newydd.  

Johnston yw'r drydedd ysgol newydd i agor yn Sir Benfro yn yr ychydig fisoedd diwethaf ac fe'i cyllidwyd 

ar y cyd rhwng Cyngor Sir Penfro a Llywodraeth Cymru dan Raglen Ysgolion yr 21ain Ganrif.  

Yn ogystal â'r ystafelloedd dosbarth babanod ac iau, uned blynyddoedd cynnar a CAD, mae ystafell 

dechnoleg, llyfrgell, ystafell offer, neuadd a chegin. Mae'r mannau awyr agored yn cynnwys ardaloedd 

dysgu, cymdeithasol a chwarae ac ardal chwaraeon amlddefnydd - gyda rhai cyfleusterau ar gael i'r 

gymuned oddi allan i oriau ysgol. Mae'r datblygiad hefyd yn cynnwys llwybr troed newydd a chroesfan i 

gysylltu gyda'r llwybr troed presennol ar Langford Road.  

Dyluniwyd yr ysgol gan dîm dylunio mewnol Cyngor Sir Penfro ac fe'i codwyd gan W. B. Griffiths a'i 

Fab, contractwr o Orllewin Cymru, a orffennodd yr adeiladu ym mis Hydref 2016.  

Anian dylunio'r adeilad oedd darparu ysgol eang, llawn goleuni ac wedi'i hawyru'n naturiol, gyda'r bwriad 

hefyd o leihau treuliant ynni hirdymor yr adeilad. Dyluniwyd gwasanaethau'r adeilad i gadw treuliant ynni 

i leiafswm a darparu cyfleusterau mesur ynni ar gyfer defnyddwyr yr adeilad, yn ogystal â rhoi trydan 

‘gwyrdd' am ddim ar gyfer rhedeg yr ysgol drwy'r paneli ffotofoltaidd.  



Geiriadau 

Yn y llun mae Mr Gareth Thomas, y Pennaeth, yn  Ysgol Gynradd Johnston newydd gydag aelodau iau 

Cyngor yr Ysgol (rhes flaen, o'r chwith i'r dde) Tristan-Jay, Cassie, Morgan, Hollie, Luciana, Alfie a Ruby 

(rhes gefn) Ffion, Keisha, Frazier, Nathan a Zach.  

Yn y llun mae Mr Gareth Thomas, y Pennaeth, oddi allan i Ysgol Gynradd Johnston newydd gyda holl 

aelodau Cyngor yr Ysgol.  

